
Lenga  
Aesopo, un gran fabulista, katibu di e 
filósofo Xantos, mester a bai marshe un 
dia pa kumpra pa su shon lo mehor ku e 
por a haña pasobra Xantos kier a ofresé 
su amigunan un komementu. 
Aesopo a kumpra solamente lenga i a 
bisa e kòki prepará nan ku diferente 
sous. 
E invitadonan a gaba e platonan sabroso. 
Pero ora ningun otro kuminda a bini 
mesa e ambiente plasentero a bai 
bahando. 
E kuminda a resultá un frakaso.  
Rabiá Xantos a bisa su katibu Aesopo: 
Mi no a bisa bo pa kumpra lo mihó ku bo 
por a haña? 
Sigur, Aesopo a kontesta, p’esei mi a 
kumpra lenga ya ku lenga ta e vehíkulo 
di bèrdat i di rason, di enseñansa, di 
polítika, di gobièrnu. 
Lenga ta yuda nos kumpli ku nos promé 
obligashon: duna alabansa na diosnan. 
Wel anto mayan bo mester kumpra lo 
mas malu ku bo por haña na marshe, 
Xantos a reakshoná. 
Lo mi invitá e mesun hendenan. 
Pero e siguiente dia e menú tabata 
konsistí di lenga atrobe. 
Aesopo a duna su shon komo splikashon: 
Lenga ta e kos di mas malu ku hende por 
kumpra. 
Lenga ta kousa pleitu, desunion, 
diskordia.  
E ta okashoná malentendementu, 
mentira, ofensa, kalumnia, difamashon, 
hostilidat. 
Kisas mi ta kustumbrá di papia malu di 
un hende ousente. 
Mi no ta mira nada robes den esei. 
Te ora riba un bon dia mi ta ripara 
ku mi mes a bira víktima di redashi.  
E ora ei mi ta kima di indignashon. 
Lo mi trata sinseramente na dominá 
mi lenga pa no herida ni mata 
ningun hende ku mi palabranan.  
 
Es ku sa ki ora e papia, 
n’ ta hañ’é den problema. 
(Proverbionan 21:23)  
    

Orashon pa evitá redashi 

Dios di bèrdat, 
redashi ta un plaga 
ku ta kousa enorme vèrdrit 
den bida di masha hopi hende, 
ku ta kibra amistat, 
ku ta okashoná enemistat. 
Tantu matrimonio a noufragá, 
tantu hende a keda herida, 
tantu hòmber a wòrdu tormenta, 
tantu muhé a ser paralisá, 
tantu ideal a wòrdu opstakulisá 
tantu aktividat a kai na aros i koko 
pa motibu di redu. 
Bo ta siña nos 
ku e lei di amor 
ta bo mandamentu prinsipal. 
Mi sa ku un lenga largu 
no ta kuadra ku e lei aki. 
P’esei mi ta súplika-Bo enkaresidamente: 
Yudami keda leu fo’i redashi 
i pa mi respetá tur hende 
su dignidat, 
su opinion, 
su derecho. 
Mi no ke lastra bon nòmber di otro 
hende,  
ni plama rumornan 
ku ta perhudiká mi próhimo. 
Tambe mi ta roga-Bo humildemente: 
protehámi 
kontra lepnan mentiroso, 
kontra lenga gañadó. 
Apoyámi pa tur hende sa 
ku mi no ta papia malu di dje, 
ku serka mi su bida i su sekretonan 
ta sigurá. 
Amèn. 

